Mandeville
Y Gemau Paralympaidd/Y Fflam Olympaidd 2012

[Cofiwch addasu’r dafodiaith a’r eirfa i siwtio’ch ardal]

(Os nad oes gennych ‘brojector’ a sgrin i ddangos y sleidiau PowerPoint yna bydd angen argraffu’r lluniau.)
Sleid 1: Teitl – Y Gemau Paralympaidd

Y Gemau Paralympaidd ydy’r digwyddiad athletig ail fwyaf yn y byd ar ôl y Gemau Olympaidd. 
Sleid 2: Lluniau o ‘Mandeville’ masgot y Gemau Paralympaidd (2012)
Pan gynhaliwyd y Gemau Paralympaidd yn Llundain yn 2012 enw’r masgot oedd (Os dych chi’n gwneud y gwasanaeth ym Mis Medi, neu cyn Y Gemau presennol yn 2012 newidiwch amseriad y berfau!) Mandeville.
Dewiswyd yr enw Mandeville am fod y Gemau Paralympaidd wedi cychwyn yn Ysbyty Stoke Mandeville yn Aylesbury, Lloegr. 
Ym 1944, cyn i’r Ail Ryfel Byd orffen, gofynnodd llywodraeth Prydain i ddyn o’r enw Dr. Ludwig Guttmann sefydlu’r ‘National Spinal Injuries Centre’ yn Ysbyty Stoke Mandeville. Erbyn heddiw mae Ysbyty Stoke Mandeville yn fyd-enwog.
Oherwydd yr ymladd ffyrnig yn ystod yr Ail Ryfel Byd roedd yna gannoedd o ddynion ifanc, ffit wedi dioddef anafiadau difrifol. Roedd rhai wedi colli eu golwg, eraill wedi colli braich neu goes ac roedd Dr Guttmann yn gefnogwr cryf o ddefnyddio therapi chwaraeon i wella ansawdd bywyd pobl anabl.

Trefnodd Dr Guttmann ‘Gemau Rhyngwladol Cadair Olwyn’ i gyd-fynd â'r Gemau Olympaidd yn Llundain yn 1948. Ei freuddwyd oedd gweld cystadleuaeth chwaraeon ar gyfer pobl ag anableddau yn cael ei chynnal bob pedair blynedd fel y Gemau Olympaidd.
Sleid 3: Y Fflam Olympaidd
Yn 1960, daeth ei freuddwyd yn realiti pan gynhaliwyd ‘Gemau Rhyngwladol Stoke Mandeville’ yn Rhufain, gyda 400 o athletwyr o 23 o wledydd yn cystadlu. Erbyn hyn mae pawb yn cydnabod mai’r rhain oedd y Gemau Paralympaidd cyntaf.

Bu farw Syr Ludwig Guttmann yn 1980, ond mae ei weledigaeth o chwaraeon i athletwyr ag anableddau yn parhau. Fe wnaeth Ludwig Guttmann wahaniaeth i fywydau miloedd o bobl. Ysbrydolodd bobl i ymdrechu i’r eithaf ac i wneud eu gorau beth bynnag oedd eu sefyllfa.
Roedd Gemau tebyg i’r Gemau Olympaidd i’w cael ddwy fil o flynyddoedd yn ôl hefyd, a dwedodd Paul wrth y Cristnogion...

Sleid 4: Geiriau’r adnod
I gystadlu yn y Gemau mae'n rhaid i athletwyr hyfforddi'n galed. Maen nhw'n gwneud hynny i ennill coron fydd ond yn para dros dro. Ond dyn ni'n ymdrechu am goron fydd yn para am byth! (1 Corinthiaid 9: 25)

Dyn ni i gyd angen ymdrechu i wneud y gorau o’n talentau naturiol, naill ai mewn chwaraeon, neu’n dilyn crefft, neu drwy ganu, neu annog neu helpu. Ond yn y Beibl mae Paul yn dweud fod ymdrechu i fyw i blesio Duw yn well na phopeth arall.

Gweddïwn: Diolch i ti ein Tad am Ludwig Guttmann a’i weledigaeth am y Gemau Paralympaidd. Diolch am yr holl athletwyr sy’n ymdrechu’n galed bob dydd i wneud eu gorau, diolch am eu hysbrydoliaeth.  Helpa ni i gofio ein bod i gyd wedi ein creu i fod yn debyg i ti, a bod byw i dy blesio di yn bwysicach na dim. Amen.
Neu

Cyd-weddïwn Weddi’r Arglwydd, “Ein Tad.....”

